
Democratizamos 
as finanzas co 
propósito de 
impulsar a 
economía real

Inversa
A historia de Inversa comezou coa iniciativa de tres 
amigos que se lanzaron á aventura de emprender coa 
innovación como principal valor de negocio. A súa 
experiencia no sector financeiro permitiulles detectar 
e dar resposta a dúas necesidades do mercado: a da 
liquidez nas pemes e a da rendibilidade nos 
investimentos dos pequenos aforradores.



na María Olmos, 
Atilano Martínez e 
Berta Otero uniron 
a súa experiencia 
no sector 

financeiro para reformular a 
relación existente entre as 
empresas e as persoas 
investidoras, buscando unha 
solución adaptada ás necesidades 
das pemes e ás expectativas dos 
pequenos aforradores e 
aforradoras. "Nacemos co 
obxectivo de democratizar as 
finanzas para calquera perfil 
investidor e de evitar a exclusión 
financeira das pequenas 
empresas, apoiando directamente 
a economía real", explica Ana 
María Olmos, fundadora e CEO da 
empresa.
A ferramenta creada por Inversa é 
unha plataforma tecnolóxica que 
permite que calquera persoa 

poida financiar as facturas 
emitidas por unha empresa, 
dotándoa así dunha liquidez 
inmediata. Esta fórmula 
denomínase factoring, un 
mecanismo de financiamento a 
curto prazo polo que a persoa 
investidora lle adianta un cobro a 
unha peme e recibe unha 
rendibilidade a cambio.
Inversa naceu en 2017 e nestes 
seis anos xuntou xa unha 
comunidade de máis de 1.500 
investidores. O importe medio das 
facturas financiadas está nos 
6.000 euros, aínda que xa houbo 
cobros adiantados por valor de 
ata 200.000. O importe total das 
3.500 facturas xestionadas ata o 
momento suma 20 millóns de 
euros. Os tipos de interese oscilan 
entre o 7 % e o 10 % e os 
vencementos non poden ser 
superiores a 180 días.

“Non tratamos de competir coa 
banca, simplemente queremos 
ofrecer un produto 
complementario, non substitutivo. 
No caso das empresas facilítalles 
unha fonte de financiamento 
alternativa e no caso dos 
particulares achégalles unha 
opción para diversificar os seus 
investimentos e acadar unha 
maior rendabilidade polos seus 
aforros”, expón Olmos.
A operativa é moi sinxela: a peme 
introduce unha factura emitida 
que vai cobrar nun prazo acordado 
co cliente e a persoa investidora 
adiántalle (total ou parcialmente) 
o importe da factura a cambio 
dunha rendibilidade previamente 
fixada en función do valor 
crediticio da empresa. Para 
participar como investidor, só é 
necesario ser maior de idade, ter 
unha conta bancaria en Europa e 
dispoñer de 20 euros, cantidade a 
partir da que se autorizan as 
operacións.

“O éxito de Inversa radica nunha 
idea tan simple como atractiva: 
persoas investindo en persoas”, 
asegura a fundadora e CEO da 
empresa para ilustrar o seu 
concepto de innovación 
responsable. 
Decidiron investir en tecnoloxía 
para diferenciarse "doutras 
plataformas obsoletas con 
deseños desfasados e pouco 
intuitivos". Para logralo, apostaron 
por un partner especializado en 
solucións financeiras punteiras a 
nivel internacional, Dataspartan.
O blockchain, o big data, o cloud 
computing, o machine learning e a 
intelixencia artificial danse a man 
nesta plataforma co obxectivo de 
automatizar os procesos e ofrecer 
unha solución nativa dixital para 
clientes dixitais e 
hiperconectados.
O deseño da plataforma prima a 
axilidade na resposta e permite 
aos investidores non só 
automatizar determinados 

procesos, senón tamén ter baixo 
control en todo momento a 
información relativa as 
operacións.
Ademáis, os usuarios e usuarias 
contan cun asistente virtual que 
funciona baixo os parámetros da 
intelixencia artificial. “Ramón 
encárgase de programar as 
operacións e axuda as persoas a 
investir nas facturas que se 
axustan aos obxectivos que estas 
marcan previamente", explica 
Olmos. Deste xeito, Ramón pode 
deseñar os investimentos baixo os 
parámetros máis relevantes para 
cada persoa: cantidade a investir, 
rendibilidade, risco, prazo, opinión 
de crédito, tipo de debedor, 
seguro, veto a debedores, etc.
Inversa conta xa conta con 
clientes de toda Europa. Unha vez 
consolidada esta primeira fase do 
proxecto, están comezando a 
traballar na expansión a través da 
internacionalización cara a outros 
países.

“O éxito de 
Inversa radica 
nunha idea 
tan simple 
como 
atractiva: 
persoas 
investindo en 
persoas”



Por que
innovar?

En Inversa defínense como firmes 
defensores da economía real e 
entenden a innovación como a 
mellor ferramenta para ofrecer 
solucións adaptadas a ela. "Xa son 
moitas as voces que alertan da 
desconexión entre a economía real e os 
mercados financeiros", explica Olmos, 
en referencia a un informe do Fondo 
Monetario Internacional (FMI) que 
advirte dos perigos desta tendencia.
A súa aposta polo crowdfactoring
vincúlase co propósito de contribuír 
ao desenvolvemento do tecido 
produtivo máis próximo. Os socios 
de Inversa avogan por unha forma 
de investir máis sostible e aliñada 
co ben común, na que os valores e a 
ética son fundamentais tanto para 
as empresas como para as persoas 
investidoras. 
Quen inviste adquire conciencia 
social apoiando directamente o 
negocio de pemes e autónomos 
para fortalecer un crecemento 
económico máis equilibrado. Polo 
que respecta ás empresas, as 
posibilidades de financiamento son 
maiores, co beneficio engadido de 
que os cartos recibidos non 
computan como débeda na Central 
de Riscos do Banco de España 
(CIRBE).

Se queres ver esta 
historia de éxito en 
movemento, 
accede ao vídeo.

Todo o que hai que saber 
sobre innovación está 
nos nosos cadernos, 
bota un vistazo.

Coñece outras historias 
de éxito da innovación 
galega protagonizadas 
por pemes.

Programa de impulso á
innovación nas pemes 

Contacta con nós para 
empezar a innovar.




